
1. Láidehus  

Sámi giellaplána lea stivrendokumeantan Unjárgga gieldda hálddahussii ja galgá leat vuolggasadjin 

min guovttegielat gieldda bálvalusaide. Giellaplána ulbmilin lea nannet sámegiela geavaheami 

Unjárgga gielddas iešguđet doaibmabijuid čađa.   

Jođiheaddjejoavku Árran 

Unjárgga gielda lea ásahan jođiheaddjejoavkku, mii bargá sámegiel áššiiguin. Joavkkus čohkkájit 

gielddadirektevra, skuvlla doaibmajođiheaddji, mánáidgárdejođiheaddji, giella- ja kulturdoaimmaid 

jođiheaddji, dearvvašvuođa- ja eastadandoaimmaid jođiheaddji ja boarrásiid- ja boarrásiiddoaimmaid 

jođiheaddji. Dát jođiheaddjejoavku lea ožžon namman Árran, mii oaivvilda dollasaji. Árran lea 

njunnošis dán giellaplána hábmemis.  

Geahččanguovllut ja ulbmilat 

Árran lea geahččan doaibmabijuid dán giellaplánii iešguđet servodaga geahččanguovlluin. Dát lea 

dahkkon danin vai giellaplána fátmmasta ja ovdánahttá sámegillii guoskevaš áššiid, mat leat 

áigeguovdilat servodagas dál. Ulbmilin dáinna giellaplánain lea ráhkadit buriid doaibmabijuid mat 

ovdánahttet gielladili nu ahte sámegiella bissu ealli giellan Unjárggas. Unjárgga gielda lea oassin 

sámegielaid hálddašanguovllus, ja lea lága bokte geatnegahtton fállat sámegielat bálvalusaid. 

Giellaplána doaibmabijut bohtet dáid bálvalusaid lassin.  

Giella galgá oidnot ja gullot eanáš oktavuođain sihke gieldda doaimmain, eaktodáhtolaš bargguin ja 

ealáhusdoaimmain. Doaibmabijut ovdánahttet vejolašvuođaid gulahallat sámegillii beaivválaš 

eallimis mánnávuođas gitta boarásmanbeivviid rádjái. Giellaplána lea nannemin ja ovdánahttimin 

giela ja galgá earenoamážiid nannet Unjárgga suommana.     

Láhkaásahusat 

Stáhta vuođđoláhka geatnegahttá láhčit dili nu ahte sámegiela geavaheapmi ovdána (gč. Sámeláhka § 

1-1) Sámegiella ja dárogiella lea dásseárvosaš gielat (gč. Sámeláhka § 1-5). Sámelága goalmmát 

kapihttal  geatnegahttá Unjárgga gieldda bargat viidát servodagas sámegiela ektui, vai olbmuin lea 

vejolašvuohta geavahit giela aktiivvalaččat juohkebeaivválaš eallimis.  (gč. Sámeláhka § 3 – 

Sámegielaid birra). Dát giellaplána vuođđuduvvá gustovaš lágaide mat čujuhit giellarivttiide (gč. 

Sámeláhka, Oahpahusláhka kapihttal 6, Mánáidgárddi rámmaplána). Plána manná giehtalagaid eará 

geatnegahtton ovdánahttindoaimmaiguin, mat gustojit dál gieldda doaimmain, ja Sámedikki 

vuordámušain man láhkai nannet ja ovdánahttit sámegiela. Árrana bargun šaddá heivehit plána 

jahkásaččat eará geatnegahtton ovdánahttindoaimmaid ektui.     

Historjá ja dálá hástalusat 

Duohtavuođa- ja soabahankommišuvnna raporta (2023) buktá ovdan garra dáruiduhttinpolitihka 

váikkuhusaid earret eará sámegielaid gielladiliide, maiddái Unjárggas. UNESCO máilmmi áitojuvvon 

gielaid listtus leat buot sámegielat, dat mearkkaša dan ahte sámegielat leat unnitlohkosajádagain ja 

dárbbašit ceavzimii nannema. Unnitlohkogiela konteavsttain máŋggagielatvuohta lea norpma ja man 

láhkai gielat geavahuvvojit leat nannosit čatnon sosiála norpmaide.  

Sámegiella Unjárggas lea unnitlohkosajádagas, ja buot mánát ja rávisolbmot lunddolaččat ohppet 

dárogiela birrasis. Jus háliida oahppat sámegiela rávisolmmožin ja válljet sámegiela iežas mánáide, de 

dat gáibida olbmuin dihtomielalaš válljejumiid ja dávjá maiddái persovnnalaš rahčamušaid. Vai 

sámegiella galgá gullot ja oidnot Unjárggas ja leat olbmuide álkidit olámuttus, de dat gáibida gieldda 

bealis dárkilis plánema ja giellašiljuid huksema.  

Gielddaplána servodatoassi 

Unjárgga Gielddaplána servodatoassi 2021-2032 vuođđun lea Ovttastuvvon Našuvnnaid 

guoddevašvuođa mihttomearit. Gielddaplána fuomášuhttá ahte gielddas lea ovddasvástádus nannet 

mearrasápmelaš identitehta ja iešdovddu, ja maiddái bargat vaši ja vealaheami vuostá. Mearrasámiid 

identitehta galgá loktejuvvot ja leat eanet oidnosis. Earret eará dan láhkai ahte báikkálaš kultuvra lea 

eanet oidnosis, eanet diehtojuohkin ja nannet giela, árbevieruid ja kultuvrra gáhttema ja ovdáneami. 

Gielddaplána erenomážit namuha Várjjat suommana, mii lea hui rašes dilis. Isak Saga guovddáš 

namuhuvvo erenomáš dehálažžan, mii doaibmá resursan gielladoaimmaid ektui muhto maiddái 

gulahallangaskaoapmin gaskal gieldda ja Sámedikki.  

Lea dárbu systemáhtalaš giellabargui ja dan čuovvoleapmái 

Árran oaidná dárbbu systemáhtalaččat bargat sámegielain. Giellaplána ulbmilin lea olahit servodagas 

dili, gos sámegiella galgá gullot ja oidnot beaivválaččat, iešguđet konteavsttain ja ahte dat lea 

lunddolaččat oassi servodagas. Ii dušše priváhta lanjain, muhto buot almmolaš, formála ja maiddái 

digitála oktavuođain. Nuppiin sániiguin, ulbmilin lea: “Sámegiella lea ealli giella Unjárgga gielddas” 

Plána strategiijat ja vuođuštus 

Árran dán plána strategiijaid ja doaibmabijuid vuođđun geavahan Unjárgga gieldda sámi giellaplána 

2017-2021, gielddaplána servodatoassi 2021-2032, sámeláhka, oahpahusláhka kapihttal 6, 

mánáidgárddiid rámmaplána, Unjárgga gieldda ehtalaš njuolggadusat álbmotválljejuvvon olbmuide ja 

bargiide ja Sámedikki vuordámušat guovttegielat- ja giellaovdánahttinruđaid geavaheapmái.  

Plána huksehus 

Čuovvovaš kapihttal čilge Unjárgga gieldda giellahistorjjá, man Várjjat Sámi Musea konserváhtor 

Jorunn Jernsletten lea čállán. Goalmmát kapihttalis ovdanbohtet sámegiela dillái guoskevaš áššit dál. 

Njealját kapihttal čilge oanehaččat Isak Saba guovddáža rolla Unjárgga gielddas. Viđát kapihttal 

čuvgeha makkár áššit galget leat sajis vai doaibmabijut sáhttet čađahuvvot. Guđát kapihttalis leat 

doaibmabijut.  

 

2. Unjárgga ođđaset áiggi giellahistorjá  

Čállán Jorunn Jernsletten, Várjjat Sámi Musea konserváhtor 

Čuohte jagi dassái sámegiella lei árgabeaigiellan eatnašiin. Sámekultuvra lei nu ráđđejeaddji 

sajádagas, ahte olbmot geat fárrejedje gildii ohppe ovdal sámegiela go dárogiela. 1800-

loahpageahčen gildojuvvui sámegiela geavaheapmi skuvllain, mas ii lean nu stuorra mearkkašupmi 

árgabeaieallimii gielddas, gos iešheanalaš birgejupmi lei dábálaš. Sámevuohta lei oidnosis juohke 

láhkai árgabeaieallimis. 

Nuppi máilmmisoađi áigge, golggotmánus jagis 1944, evakuerejuvvojedje dušše goalmmádasoassi 

Unjárgga álbmogis. Eatnašat ledje báhtaran gilis gođiide ja gaskaboddosaš ássansajiide meahcis. Go 

olbmot, geat ledje eváhkus, máhcce jagi maŋŋá ruovttugiliide, gos sámegiella ain lei ráđđejeaddji 

giellan. Oahpaheaddji gii bođii Vestlánddas Unjárgii jagi 1946, muitalii ahte son fertii geavahit oahppi 

tulkan, vaikko sus lei ipmárdus ahte dat ii lean lobálaš.  

Maŋŋá soađi bohciidii stuorra digaštallan das, ahte skuvllas galggai leat sámegiella. Eanáš sámi 

gielddaid skuvlastivrrat vuostálaste nannet sámegiela skuvllas, maiddái Unjárgga skuvlastivra. Ballun 

lei báhcit olggobeallái dáčča servodaga ja guđđojuvvot olggobeallái ovdáneami haga. 1950-logus 

dáruiduhttin šattai skuvla vel beaktileabbon dáruiduhttininstrumeantan, ja Sámi oahppiide addui 

eanet oahpahus dárogielat oahpaheaddjiiguin geat ledje máddin boahtán.  

Unjárgga nuorat vázze skuvlla ránnjágielddas Deanus gitta 1966 rádjái. Unjárgga skuvlastivra manai 

Sámekomitea evttohusa vuostá 1960-logu álggus, mas evttohuvvui sámegiella skuvlagiellan. 

Dáruiduhttinproseassa joatkašuvai ja máŋggat vánhemat háliidedje láhčit iežaset mánáid buoret 

vuolggasaji dáža servodagas ja danin válljejedje dárustit iežaset mánáide.  

Jagi 1969 rájes lei lohpi addit álgooahpahusa sámegillii. Máŋggat vánhemat sávve 

sámegieloahpahusa iežaset mánáide, muhto eai gávdnon oahpaheaddjit geat sáhtte dahkat dan. 

Sámegiela álgooahpahus álggii vuosttaš geardde Stuorravuonna skuvllas jagis 1977. 

1990-logus šattai Unjárga almmolaččat guovttegielat gielda ja sámi giellahálddašanguovllu oassin. 

1992:s mearridii gielddastivra ahte buot gieldda oahppit galge lohkat sámegiela skuvllas, jogo fágan 

dahje oahpahusgiellan. Unjárggas sámegiella vuosttaš- ja nubbingiellan oahppiidlogut lassánedje 

mealgat oanehis áiggis, ja gielda álggahii galbema sámegillii ja fállat bálddalas mánáidgárde- ja 

skuvlafálaldagain sihke dáro- ja sámegillii.  

Vaikko giella leage nannejuvvon virggálaš dásis, de máŋgasat ain rahčet áiggiin maŋŋá ruovttuid 

giellamolsuma. Váldit giela fas atnui ruovttugiellan lea máŋgasii rahčamuš ja gáibida 

dihtomielalašvuođa ja motivašuvnna. Nuorra giellaguoddit nanosmahttet giela boahtteáiggi. Muhto 

gielain ferten dihtomielalaččat bargat mánáidgárdeagis gitta buhcciidruktui.  

3. Gielladilli Unjárggas dál: hástalusat ja vejolašvuođat  

Unjárgga gielddas eanáš olbmuid lea sámi duogáš ja sáhttá árvvoštallat ahte sullii 50% álbmogis 

máhttá sámegiela, juogo áddejit dahje hállet sámegiela. Máŋgasat vuorraset gearddi olbmuin eai leat 

oahppan lohkat ja čállit sámegillii. Maiddái máŋgga olbmuin lea passiivvalaš giellamáhttu, sii áddejit 

muhto eai sámás. Unjárggas gielddas leat máŋggagielat ássit.    

1960-logu maŋŋá Unjárgga gielddas lea dáhpáhuvvan giellamolsun sámegielas dárogillii. Dát dilli lea 

dál jorggiheamen ja máŋggat vánhemat háliidit ahte sin mánát galget oahppat sámegiela. Dan dorjot 

mánáidgárdelogut, main oaidná ahte guokte goalmmádasoassi mánáin leat sámegielat ossodagain. 

Dát čájeha dan ahte servodagas árvvusatnet sámegiela ja ahte lea nana jáhkku sámegiela 

boahtteáigái. Dál lea hui dehálaš ahte Unjárgga gielda lea mielde doarjumin ja nannemin dákkár 

giellaovdáneami.  

Jođiheaddjejoavku Árran ja giellaovdáneapmi 

Árran oaidná dehálažžan ahte vánhemiidda leat buorit ja relevánta fálaldagat, go galget válljet 

mánáide giela. Dát bálvalusat galget doarjut sihke mánáid giellaovdáneami ja maiddái buktit 

diđolašvuođa áššiide, mat laktásit máŋggagielatvuhtii. Boahttevaš jagiid lea dehálaš hukset ja 

organiseret gieldda giellabargguid nu, ahte vánhemat geat háliidit sámegiela iežaset mánáide, ožžot 

doarvái dieđuid makkár vejolašvuođat leat sámegiela oahppamii.    

Rekrutteren 

Unjárgga gieldda hálddahus lea iešguđet doaibmabijuid čađa nagodan oažžut sadjái máŋga 

sámegielat pedagoga min mánáidgárdái ja skuvlii. Lea ain dárbu rekrutterendoaibmabijuide oččodit 

sámegielat bargiid buot doaimmaide ja maiddái doalahit daid sámegielat bargiid geat mis juo leat 

sajis.  

Boarrásiidboarrásiiddoaibma dárbbaša eanet sámegielat bargiid, geat sáhttet gulahallat 

pasieanttaiguin sámegillii sihke institušuvnnas ja boarrásiiguin geat orrot ruovttuin. Sii dárbbašit 

gielalaš ja kultuvrralaš áddejumi.  

Fágabirrasa nannen 

Máŋgasat sis, geat barget sámegielain, dovdet dávjá ahte sii báhcet okto giellabargguiguin. Máŋgasat 

maiddái dovdet, ahte eai olat mihttomeriid ja gáibádusaid mat leat biddjon. Danne lea dehálaš, ahte 

gávdnojit čovdosat man láhkai čoavdit giellabargguid ovttas ja motiveret ja movttiidahttit olbmuid 

geavahit eanet sámegiela. Árran oaidná ahte lea dárbu nannet sámegielat fágalaš máhtu ja hukset 

sámegielat fágabirrasiid ovttas eará doaimmaiguin. 

Árbevirolaš máhttu 

Unjárgga gieldda ássiin lea nana čanastupmi dasa, man láhkai ávkkástallat ja geavahit luonddu earret 

eará ealáhusaid čađa. Mearra- ja badjesámiid eallinvuohkái čatnasit árbevirolaš máhttu, kultuvra ja 

giella. Mis leat ain giellaguoddit geat doibmejit dehálaš resursan áimmahuššat dan dieđu ja giela, mii 

laktása daidda.    

4. Isak Saba guovddáš 

Isak Saba guovddáš bargá sámegielain, kultuvrrain ja identitehtain Unjárgga gielddas. Guovddáš lea 

ožžon nama unjárgalaš Isak Mikal Saba maŋis, gii lei vuosttaš sápmelaš guhte čohkkái Stuorradikkis 

jagiid 1906-12. Guovddáš rahppui almmolaččat jagis 2001 čakčamánu 1.bv. Isak Saba guovddáš 

ruhtaduvvo Sámedikki guovttegielatruhtademiin. Isak Saba guovddáš ohcá jahkásaččat ruhtadeami 

giellaguovddáža doibmii, nu mo giellaaktivitehtaide ja -fálaldagaide. Jahkásaččat Sámediggi bovde 

Isak Saba guovddáža gulahallančoahkkimii, gos beassá buktit ovdan hástalusaid ja dárbbuid.  

Giellaguovddáža doaimmaid ulbmiljoavkun leat buot ahkásaš ássit Unjárggas. Guovddáža doaimmat 

váikkuhit dasa ahte giella oidno, sámegielat doaimmat ja giellašiljut láhččojuvvojit. Guovddáš nanne 

giela seailluheami ja ovdáneami beaivválaš eallimis ja almmolaš dilálašvuođain. Giellaguovddáš 

aktiivvalaččat bargá dan nammii, ahte Várjjat suomman eallá ja fievrriduvvo boahttevaš buolvvaide.  

Guovddáža jođiheaddjis lea fága- ja bargiidovddasvástádus giellaguovddáža doaimmaid ja bargiid 

ovddas. Doaibmaovddasvástádus sisttisdoallá čállit ohcamiid ja raporteremiid gieldda 

guovttegielatruhtademiid ektui. Giellaguovddáš bargá teavsttaid, annonssaid ja eará 

diehtojuohkimiid jorgalemiiguin, láhčá giella- ja duodjekurssaid ja ordne tulkoma 

giellastivračoahkkimiidda ja eará almmolaš doaluide.   

5. Vuođđu doaibmabijuid čađaheapmái 

Vai doaibmabijut čađahuvvojit ja ahte sámegiela dili duođas sáhttá buoriduvvot, de lea dehálaš ahte 

sihke stáhta ja Sámediggi oidnet dehálašvuođa lasihit guovttegielatruhtadeami gielddaide. Sámediggi 

bovde gielda jahkásaš gulahallančoahkkimiidda. Lea hui dehálaš ahte buot gieldda doaimmat, geat 

ožžot ruhtadeami, servet dáid čoahkkimiidda.  

Lea dehálaš sámegiela ovdánahttimii ahte gieldda doaimmaid siskkobealde ja eará ásahusaiguin 

gieldda olggobealde bisuhuvvojit ja ásahuvvojit buorit ovttasbargodoaimmat.  

Giellaplánat ulbmiliid ja doaibmabijuid deavdimii gáibiduvvo ahte: 

- Gieldda servodatplána čuovvoluvvo  

- Doaibmabijut čuovvoluvvojit jahkásaš bušeahtta- ja ekonomiijaplánenproseassain 

- Mearrasámi identitehta nannejuvvo, mii sisttisdoallá maiddái sámegiela nannema 

- Gieldda doaimmat ovttasbarget ja gávdnet oktasaš čovdosiid ovdánahttin dihte sámegiela 

sajádaga, earret eará Árran joavkku bokte 

- Lagas ovttasbargu Sámedikkiin, vai Unjárgga gielda ollašuhttá sámegiela hálddašanguvlui 

guoskevaš lága bokte geatnegahtton sámegielat bálvalusaid 

- Ásahit lagaš ovttasbarggu Sámedikkiin sihkkarastin dihte ahte Sámi giellahálddašanguvlui 

guoskevaš bálvalusat, maid gielda lea lága mielde geatnegahtton fállat, fállojuvvojit. Dasa 

lassin gávdnat oktasaš čovdosiid man láhkai nannet ja buoridit sámegillii guoskevaš 

doaibmabijuid  

- Ásahit nannoset ovttasbarggu alit oahpu ásahusaide, geain lea gealbu sámegielas 

- Nannet ovttasbarggu eará sámi gielddaiguin, maiddái rájá rastá  

6. Doaibmabijut 

Mihttomearit ja doaibmabijut  Vásttolaš 
1. Sámegiella lea oidnosis gielddas ja gieldda digitála 
vuogádagain   
1.1 Sihke almmolaš ja priváhta huksehusat galbejuvvojit 
sámegillii ja dárogillii 

Ealáhus, plána ja teknihkálaš 
ossodaga jođiheaddji  

1.2 Báikenamaid galben luonddus Isak Saba guovddáš 

1.3 Gieldda visttit galbejuvvojit sihke sámegillii ja dárogillii  
Ealáhus, plána ja teknihkálaš 
ossodaga jođiheaddji 

1.4 Diehtojuohkin dearvvašvuođasuorggis leat olámuttus 
sámegillii  

Boarrásiid ja dikšundoaimma / 
dearvvašvuođa- ja 
eastadandoaimmaid jođiheaddji  

Mihttomearit ja doaibmabijut  Vásttolaš 
1.5 Dieđut jorgaluvvojit sámegillii: ovdamearkka dihte 
ruovttusiidu, almmolaš dieđut, dehálaš plánat ja 
dokumeanttat  

Buot doaimmaid jođiheaddjit ovttas 
Isak Saba guovddážiin 

1.6 Gielddastivrra áššemeannudeamit leat seammá 
dokumeanttas sihke sámegillii ja dárogillii 

Bargoveahka sádde 
áššemeannudemiid jorgaleapmái Isak 
Saba guovddážii  

2. Buohkain lea ovddasvástádus ahte sámegiella 
vuhtiiváldojuvvo buot oktavuođain   
2.1 Buot doaimmat čalmmustahttet Giellavahkku (vahkku 
43) ja sámi vahku (Sámi álbmotbeaivvi oktavuođas) 

Buot doaimmaid jođiheaddjit, Isak 
Saba guovddáš 

2.2 Ovttasbargu Sámedikkiin. Veahkehit ealáhusdoaimmaid 
ja eaktodáhtolaš servviid ohcat ruhtadeami  
giellabargguide Isak Saba guovddáš 
2.3 Sámegiella lea olámuttus buot mánáide ja oahppiide 
pedagogalaš lágidemiid čađa  

Skuvlla doaibmajođiheaddji, 
mánáidgárdejođiheaddji,  pedagogat 

2.4 Minecraft sámegillii buohkaide. Sámegielat giellašillju 
spillenmáilmmis.  

Dearvvašvuođa- ja 
eastadandoaimmaid jođiheaddji, Isak 
Saba guovddáš, astoáigeklubba 

2.5 Ásahit oktavuođaid sámegielat mánáiguin ja nuoraiguin 
Suoma bealde 

Isak Saba guovddáš, astoáigeklubba, 
skuvlla doaibmajođiheaddji 

2.6 Ásahit heivvolaš giellašilljuid vuorasolbmuide 

Isak Saba guovddáš, boarrásiid ja 
dikšundoaimma / dearvvašvuođa- ja 
eastadandoaimmaid jođiheaddji 

2.7 Aktiivvalaččat bargat oččodandihte buot almmolaš 
dearvvašvuođadiehtojuohkima sámegillii 

Boarrásiid ja dikšundoaimma / 
dearvvašvuođa- ja 
eastadandoaimmaid jođiheaddji 

2.8 Hárjehallanfálaldat sámegillii Isak Saba guovddáš 
3. Sámegiella galgá gullot almmolaš dilálašvuođain  

3.1 Rekrutteret ja doalahit sámegielat bargiid 
dearvvašvuođasuorggis 

Boarrásiid ja dikšundoaimma / 
dearvvašvuođa- ja 
eastadandoaimmaid jođiheaddji 

3.2 “Mun hálan sámegiela” ja “Mun háliidan oahppat 
sámegiela” galbbat 

Boarrásiid ja dikšundoaimma / 
dearvvašvuođa- ja 
eastadandoaimmaid jođiheaddji, Isak 
Saba guovddáš 

3.3 Buot bargit sámegielat ossodagain leat sámegielagat Mánáidgárdejođiheaddji 

3.4 Rekrutteret eanet bargiid ráđđevistái, geat hálddašit 
sámegiela 

Bargoveaga jođiheaddji, ealáhus, 
plána ja teknihkálaš ossodaga 
jođiheaddji 

3.5 Eanet sámegielat bargit skuvllas Skuvlla doaibmajođiheaddji 
3.6 Gielddastivračoahkkimat ja almmolaš dilálašvuođat 
dulkojuvvojit  Isak Saba guovddáš 

3.7 Gáiddusoahpahus fállojuvvo jus skuvllas eai leat 
resurssat čađahit sámegieloahpahusa Skuvlla doaibmajođiheaddji 
4. Oažžut eambbosiid válljet sámegiela vuosttašgiellan 
iežaset mánáide  

4.1 Láidesteapmi/kursa vánhemiidda máŋggagielatvuođa 
birra: Diđovašvuohta vejolašvuođain dalle go vállje 
sámegiela mánnái? (Ovdal mánná riegáda ja go mánná 
álgá mánáidgárdii ja skuvlii, ja go sirdása dásis nubbái) 

Isak Saba guovddáš, boarrásiid ja 
dikšundoaimma / dearvvašvuođa- ja 
eastadandoaimmaid jođiheaddji, 
mánáidgárdejođiheaddji, skuvlla 
doaibmajođiheaddji, buot pedagogat 

4.2 Ásahit bistevaš ovttasbarggu Lohkanguovddážiin: 
heivehit oahpahusmateriála sámegillii 

Skuvlla doaibmajođiheaddji, 
skuvlaeaiggát 

4.3 Vánheneahkediin loktet ovdan temáid, man láhkai 
mánáidgárdi ja skuvla barget sámegielainm ja man láhkai 
vánhemat leat mielde váikkuheamen máná giela 
ovdáneapmái 

Mánáidgárdejođiheaddji, skuvlla 
doaibmajođiheaddji, Isak Saba 
guovddáš 

4.4 Ságastallamat vánhemiiguin giellaválljejumiid birra 
ovdal skuvlii álgima 

Mánáidgárdejođiheaddji, skuvlla 
doaibmajođiheaddji,  pedagogat 

4.5 Sámegiella lea fásta temán vánhenságastallamiin sihke 
mánáidgárddis ja skuvllas  

Mánáidgárdejođiheaddji, skuvlla 
doaibmajođiheaddji,  pedagogat 

4.6 Ásahit ja čađahit sámegielat astoáigefálaldagaid 
mánáide ja bearrašiidda Isak Saba guovddáš 
5. Čuovvovaš buolvvaide fievrridit mearrasámi 
kultuvrra ja giela  

5.1 Ásahit ja čađahit sámegielat prošeavttaid mánáide 
(juoigankursa, báikenamat, ealáhusprošeavttat, dipmá- ja 
garraduodji, birgejupmi)  

Mánáidgárdejođiheaddji, skuvlla 
doaibmajođiheaddji, Isak Saba 
guovddáš, astoáigeklubba, 
kulturskuvla 

5.2 Ásahit YouTube-kanála mas gullo Várjjat suomman Isak Saba guovddáš 

5.3 ”Unjárgga suomman” prošeavttat mánáide ja nuoraide  

Skuvlla doaibmajođiheaddji, bargit, 
mánáidgárdejođiheaddji, Isak Saba 
guovddáš 

5.5 Mánáidgárdeplánat vuođđuduvvojit mearrasámi 
kultuvrii ja árbevieruide Mánáidgárdejođiheaddji  
5.6 Oahppogálddu olggobeallái stoahkanšillju, mas- 
boahtá ovdan mearrasámi kultuvra 

Mánáidgárdejođiheaddji, skuvlla 
doaibmajođiheaddji 

5.7 Dokumentaeret boares sámi stohkosiid ja sániid ja 
dadjanvugiid mat laktásit daidda Isak Saba guovddáš 
6. Buot gieldda bargiin lea áddejupmi man láhkai ferte 
bargat go sámegiella lea unnitlohkosajádagas, ja 
lahkonanvugiid go bargá sámegielat olbmuiguin  
6.1 «Crash course» buot bargiide. Fáddán sámegiella ja 
kulturáddejupmi. Makkár vuordámušat leat bargiide geat Bargoveaga jođiheaddji 

barget sámegielat gielddas. Gč. Gieldda ehtálaš 
njuolggadusat 
6.2 Kursa giellaealáskahttimis ja proseassain mat laktásit 
dasa. Ásahit ovttasbarggu Sámi allaskuvllain. Bargoveaga jođiheaddji 
7. Buot gieldda jođiheaddjiin galge leat diehtu makkár 
modeallaid ja strategiijaid birra, man láhkai bargat 
sámegielain  

7.1 Geavahit nana giellaoahppanmodeallaid. Doallat 
kurssaid ja bovdet logaldalliid 

Skuvlla doaibmajođiheaddji, 
skuvlaeaiggát, 
mánáidgárdejođiheaddji  

7.2 Oassálastit KS:a sámi fierpmádatčoagganemiide. Bargat 
čoavdindihte oktasaš čuolmmaid mat leat gielddain.  

Buohkat geat oassálastet čoahkkimii, 
politihkkárat, hálddahus 

7.3 Aktiivvalaččat bargat vai diehtojuohkin ja 
oahppomateriálat almmuhuvvojit sámegillii  

Skuvlla doaibmajođiheaddji, 
skuvlaeaiggát, 
mánáidgárdejođiheaddji 

8. Čuovvolit Duohtavuođa- ja soabahankommišuvnna 
raportta gávdnosiid  
8.1 Nannet Isak Saba guovddáža sajádaga ovttas 
Sámedikkiin Isak Saba guovddáš 
9. Buorit guottut sámegiela- ja kultuvrra ektui  

9.1 Kursa dearvvašvuođabargiide sámi kulturáddejumis, 
man SANKS lágida 

Boarrásiid- ja dikšundoaimma / 
dearvvašvuođa- ja 
eastadandoaimmaid jođiheaddji 

9.2 Logaldallamat kultursensitiiva lahkonanvugiin mánáid 
ja nuoraid ektui 

Skuvlla doaibmajođiheaddji, 
skuvlaeaiggát, 
mánáidgárdejođiheaddji 

9.3 Buot bargit dihtet mii lea kultursensitiiva 
lahkonanvuohki  

Isak Saba guovddáš, bargoveaga 
jođiheaddji 

10. Buohkat dovdet ahte leat buresboahtin geavahit 
sámegiela  
10.1 Ráhkadit ja ovddidit pedagogalaš plánaid ja 
modeallaid nu ahte buohkat mánáidgárddis sáhttet searvat 
doaimmaide sámegillii Mánáidgárdejođiheaddji 
11. Eanet bargit geat barget sámegiela ovddidemiin  
11.1 Ovttasbargu Sámi allaskuvllain ja universitehtaiguin 
main lea sámegielgelbbolašvuohta 

Mánáidgárdejođiheaddji, skuvlla 
doaibmajođiheaddji 

11.2 Aktiviserenbargi, gii sáhttá deaivvadit boarrásiiguin 
ruovttus ja veahkehit smávva ja stuorra bargguiguin 
sámegillii, nu ahte geavaheaddjit sáhttet orrut ruovttus nu 
guhká go vejolaš  

Boarrásiid- ja dikšundoaimma / 
dearvvašvuođa- ja 
eastadandoaimmaid jođiheaddji, Isak 
Saba guovddáš 

11.3 Fágabeaivvit, main sámegiella lea lunddolaš oassi 
prográmmas Mánáidgárdejođiheaddji 

12. Eanemus lági mielde oahppit vuođđoskuvllas 
čađahit skuvlla sámegielluohkáin  

12.1 Leaksoveahkki sámegillii olles vuođđoskuvlla áigge 
Skuvlla doaibmajođiheaddji, 
politihkkárat, bargit 

13. Strategiijat sámegielat bargiid bisuheapmái  
13.1 Ovttasbargat eará ásahusaiguin oažžun dihte eanet 
oahpponeavvuid sámegillii, ovdamearkka dihte ásahit 
ovttasbarggu Lohkanguovddážiin 

Skuvlla doaibmajođiheaddji, 
skuvlaeaiggát, mánáidgárddi 
doaibmajođiheaddji 

13.2 Doarjut bargiid geat barget gielain. Sierra 
giellakordináhtor Isak Saba guovddážis, gean váldobargun 
lea doarjut bajásšaddansuorggi: veahkehit koordineret 
giellabargguid, metodaid, strategiijaid, prošeavttaid ja 
prošeaktaruđaid, doarjut pedagogaid, ovttasbargat eará 
ásahusaiguin ja ossodagaiguin sámegielat resurssaid ektui 
ja veahkehit sámegielbargiid gávdnat sámegielat materiála 
maid atnit ávkin 

Skuvlla doaibmajođiheaddji, 
mánáidgárddi doaibmajođiheaddji, 
Isak Saba guovddáš 

14. Eanet bargit geat hálddašit sámegiela  

14.1 Movttiidahttit sámegielagiid geavahit sámegiela 
Buot doaibmajođiheaddjit, Isak Saba 
guovddáš 

14.2 Bargiide máhttolokten sámegielas. Bargit geat háliidit 
oahppat sámegiela ožžot vejolašvuođa bargat joavkkuin, 
gos besset geavahit sámegiela 

Skuvlla doaibmajođiheaddji, Isak 
Saba guovddáš 

14.3 Gieldda bargiin lea vejolašvuohta gazzat 
sámegieloahpu lasseoahppun  Bargoveaga jođiheaddji 
14.4 Gielda ohccá ruđaid álggahit prošeavtta 
dearvvašvuođa guovddáža bargiide, sihke dárogielagiidda 
ja amasgielgiidda, gos sii besset oahppat beaivvalaš 
sámegiela heievehuvvon boarrásiidda ja dementa 
olbmuide.   

Isak Saba guovddáš, 
doaibmajođiheaddji 
dearvvašvuođaossodagas. 

 

 

 

 

 


